
TIJORAT BANKLARIDA 
INVESTITSIYA SIYOSATINI 
AMALGA OSHIRISHNING 
MUHIM JIHATLARI

Abiyev Davron Ilxomovich
Samarqand Iqtisodiyot va Servis Instituti tayanch doktoranti

Annotatsiya: Maqolada tijorat banklarida investitsiyaviy faoliyatni amalga oshirishning asosiy jihatlari hamda banklar 
investitsiyaviy siyosatining muhim elementlari, investitsiyaviy faoliyatga ta’sir etuvchi omillar tadqiq etilgan. Shuningdek, 
tijorat banklari investitsiya faoliyatini takomillashtirishga qaratilgan tavsiyalar ishlab chiqilgan.

Kalit so‘zlar: bank xizmatlari, aktivlar rentabelligi, investitsion muhit, ustav kapitali, depozit, investitsion siyosat, likvidlilik, 
investitsion portfel.
Abstract: The article examines the main aspects of investment activity in commercial banks, important elements of invest-
ment	policy	of	banks,	factors	affecting	investment	activity.	Recommendations	aimed	at	improving	the	investment	activities	
of commercial banks have also been developed.

Key words: banking services, return on assets, investment environment, authorized capital, deposit, investment policy, 
liquidity, investment portfolio.
Аннотация:	 В	 данной	 статье	 анализируются	 ключевые	 аспекты	 инвестиционной	 деятельности	 коммерческих	
банков,	 включая	 существенные	 элементы	инвестиционной	политики	данных	 учреждений	и	факторы,	 оказыва-
ющие	 влияние	 на	 их	 инвестиционную	 активность.	 Кроме	 того,	 представлены	 разработанные	 рекомендации,	
направленные	на	оптимизацию	инвестиционных	практик	коммерческих	банков.

Ключевые	слова:	банковские	услуги,	рентабельность	активов,	инвестиционная	среда,	уставный	капитал,	депозит,	
инвестиционная	политика,	ликвидность,	инвестиционный	портфель.

K I R I S H
Iqtisodiyotni barqaror rivojlantirish, uning tarmoq va sohalaridagi istiqbolli loyihalarni moliyalashtirishda 

investitsiyalar muhim rol o‘ynaydi. Mazkur masalani ijobiy hal etishda tijorat banklarining investitsion faoliyati 
alohida ahamiyatga ega. So‘nggi yillarda mamlakatimizda tijorat banklarining investitsiyaviy faoliyatini takomil-
lashtirish, sanoat ishlab chiqarishini rivojlantirish, korxonalar faoliyatiga zamonaviy texnika va texnologiyalarni 
keng joriy etish, iqtisodiyotning real sektoriga yo‘naltirilgan investitsiyalarni kengaytirish va shu asosda iqti-
sodiyotning tarmoq hamda sohalarini tarkibiy jihatdan o‘zgartirishga qaratilgan iqtisodiy islohotlar faollik bilan 
amalga oshirilmoqda. Bu kabi muhim chora-tadbirlar natijasida 2023-yil 1-yanvar holatiga ko‘ra tijorat banklari 
kredit qo‘yilmalari hajmi 390 trln. so‘mni tashkil etgan holda o‘tgan yilning shu davriga nisbatan 19,5 foizga 
oshgan. Shuningdek, tijorat banklari tomonidan iqtisodiyot real sektori korxonalarini modernizatsiya qilish, 
texnik	va	texnologik	qayta	jihozlash	hamda	ishlab	chiqarishni	diversifikatsiyalashga	doir	investitsiya	loyihalarini	
moliyaviy qo‘llab-quvvatlashga ham investitsiya kreditlarini ajratishga alohida e’tibor qaratilmoqda.

“O‘zbekiston – 2030” strategiyasida “sanoatning “drayver” sohalarini rivojlantirish va hududlarning sanoat 
salohiyatini to‘liq ishga solish, bank tizimida islohotlarni jadallashtirish, bank xizmatlari bozori hajmini oshirish 
va sohada raqobatni rivojlantirish, bank va moliya tizimida yillik kreditlash hajmini 40 milliard dollarga yetkazish, 
bank omonatlari hajmini 4 barobarga oshirish”1 kabi ustuvor vazifalar belgilab berilgan. Mazkur vazifalarning 
samarali bajarilishi sanoat tarmog‘idagi istiqbolli loyihalarni moliyaviy jihatdan qo‘llab-quvvatlash, milliy iqti-
sodiyotning tarmoq va sohalariga investitsiyalarni keng jalb etish va bu yo‘nalishda tijorat banklarining faolligini 
oshirish, ularning investitsion siyosatini takomillashtirishni taqozo etadi. 

1 O‘zbekiston Respublikasi Prezidentining “O‘zbekiston – 2030” strategiyasi to‘g‘risida”gi Farmoni. PF-158-son, 2023-yil 11-sentabr. 
Qonunchilik ma’lumotlari milliy bazasi, 12.09.2023-y., 06/23/158/0694-son.

M A V Z U G A  O I D  A D A B I Y O T L A R N I N G  T A H L I L I
Ijtimoiy jamiyatda tovar-pul munosabatlarining paydo bo‘lishi investitsiyalash amaliyoti shakllanishi va rivoj- 

lanishiga zamin yaratdi. Zero, tovar pul munosabatlari amal qilgan har qanday ijtimoiy-iqtisodiy jamiyatda inves-
titsiyani vujudga kelishi va investitsiyalash munosabatlarini amal qilishini hamda bu jarayon muttasil rivojlanib 
borishini taqozo etadi. Ayrim adabiyotlarda, muammoli investitsiya deganda obyekti, subyekti va ta’minotiga 
nisbatan bank tomonidan shubha paydo bo‘lgan investitsiya tushunilsa (Karapetyan, 2011), ayrim adabiyot-
larda muammoli investitsiyalar deganda, “qarz oluvchi bir yoki bir necha to‘lovlarni amalga oshirmaganligi yoki 
investitsiya ta’minoti qiymatining pasayishi investitsiyani muammoli investitsiyalar turkumiga o‘tishini anglatadi” 
(Burkova,	2010)	deya	 ta’rif	 berilgan.	Ushbu	oxirgi	 ta’rif	muammoli	 investitsiyaga	berilgan	 ta’riflarning	 ichida	
to‘liqroq talqin etilgan deyishimiz mumkin. Chunki bunda muammoli investitsiyani yuzaga chiqishiga sabab 
bo‘ladigan investitsiya risklari bilan bog‘langan hamda investitsiya kategoriyalari ajratib ko‘rsatilgan. Ammo 
hozirgi paytda mazkur ta’rif o‘z mohiyatini yo‘qotdi, deb o‘ylaymiz. Sababi O‘zbekiston Respublikasi Markaziy 
bankining	2015-yil	14-iyuldagi	“Tijorat	banklarida	aktivlar	sifatini	tasniflash	va	aktivlar	bo‘yicha	ehtimoliy	yo‘qo-
tishlarni qoplash uchun zaxiralar shakllantirish hamda ulardan foydalanish tartibi to‘g‘risida”gi 2696-sonli Nizomi 
qabul	qilinganidan	so‘ng,	 investitsiyalarning	 tasniflanishida	o‘zgarishlar	 ro‘y	berdi.	Agar	bankdan	 investitsiya	
olgan mijoz investitsiyani o‘z vaqtida qaytara olmasa garovga qo‘ygan ta’minotdan mahrum bo‘lishi mumkin, 
o‘z navbatida tijorat banklari uchun investitsiya riski oshib ketadi. Bank tomonidan berilgan investitsiya riskining 
xavfsiz darajasini ta’minlash maqsadida investitsiya oluvchi jismoniy yoki yuridik shaxs turli shakldagi mol-
mulklarni garov ta’minoti sifatida banklarga taqdim etadi. Umumiy holda bank investitsiya bo‘yicha garov ta’mi-
notini baholash jarayonida uchta tomon ishtirok etadi va ular bank, baholovchi tashkilotlari va investitsiya oluv- 
chilardir (Balabanov, 2009). Bu jarayonda garov ta’minoti asosan dastlab investitsiya berish jarayonida qarab 
chiqiladi.	Rossiya	adabiyotlarida	ayrim	mualliflarning	ta’kidlashicha,	muammoli	 investitsiya	deganda	obyekti,	
subyekti va ta’minotiga nisbatan bank tomonidan shubha paydo bo‘lgan investitsiya tushuniladi (Lavrushina, 
2008). Ularning qarashlaricha, nostandart, dargumon va ishonchsiz investitsiyalarni, ya’ni muddati o‘tmagan 
joriy investitsiyalardan tashqari barcha investitsiyalar, shu jumladan, asosiy to‘lov bo‘yicha qisqa muddatli bo‘lsa 
ham qarzdorlikka ega bo‘lgan, shuningdek, investitsiya shartnomasi shartlarini o‘zgartirmasdan hech bo‘lmasa 
bir marotaba qayta rasmiylashtirilgan investitsiyalar muammoli, deb tushuniladi.

T A D Q I Q O T  M E T O D O L O G I YA S I
Barqaror iqtisodiy o‘sishni ta’minlashga yo‘naltirilgan islohotlar sharoitida moliyaviy resurslarni jamlash va 

qayta taqsimlash moliyaviy vositachilar, jumladan, tijorat banklari, investitsiya fondlari, sug‘urta kompaniyalari 
va boshqa turdagi moliyaviy institutlar tomonidan amalga oshiriladi. Investitsion faoliyat orqali pul mablag‘lari 
moliyaviy institutlar yordamida ishlab chiqarish tarmoqlaridagi loyihalarni moliyalashtirishga yo‘naltiriladi, bu 
jarayonda tijorat banklarining faoliyati muhim o‘rin egallaydi.

Tijorat	banklari	investitsion	siyosatini	shakllantirish	masalalari	xorijlik	iqtisodchilardan	N.	Bakster,	J.	K.	Van	
Xorn,	E.	J.	Dollan,	K.	D.	Kempbell,	J.	Lintnera,	O.	I.	Lavrushin,	Ya.	M.	Mirkin,	I.	T.	Balabanov	va	boshqalarning	
ilmiy izlanishlarida o‘z ifodasini topgan.

Mamlakatimiz	iqtisodchi	olimlaridan	T.	Qoraliyev,	Sh.	Abdullayeva,	T.	Bobakulov,	N.	Jumayev,	A.	Omon-
ovlarning ilmiy-tadqiqot ishlarida tijorat banklarining investitsion faoliyati va uni takomillashtirishning nazariy va 
amaliy jihatlari tadqiq qilingan.

Investitsion faoliyatni samarali tashkil etishda davlatning moliya-kredit tizimi muhim rol o‘ynaydi. Shu 
boisdan, bank tizimining investitsion faoliyatdagi ishtiroki ortib bormoqda. Bank tizimi va umuman iqtisodi 
yotning barqaror rivojlanishi banklarning investitsion jarayonlardagi ishtirokini rag‘batlantiradi va faollashtiradi. 
Barqaror iqtisodiy muhit tijorat banklari faoliyatining zaruriy sharti bo‘lib, iqtisodiyotning barqaror rivojlanishi 
bank tizimining samarali faoliyat yuritishi va barqarorligiga bevosita bog‘liqdir. Bank investitsiya munosabat-
larining asosiy ishtirokchisi sifatida aholining yirik hajmdagi pul resurslarini turli vositalar yordamida jamlaydi, 
so‘ngra ularni takror ishlab chiqarish jarayoni va mamlakat iqtisodiyotining o‘sishini tezlashtirish maqsadida 
investitsiya faoliyatining boshqa ishtirokchilariga yo‘naltiradi.

“Investitsion faoliyatni tashkil etish va boshqarish jarayoni – ehtimolga yaqin bo‘lgan risklilik darajasida 
investitsiya aktivlarining rentabelligini oshirishga yordam beradigan chora-tadbirlar majmuyi hisoblanadi. 
Strategik va taktik boshqaruv jarayonlari bank investitsiya siyosatining asosiy elementlari sifatida xizmat qiladi. 
Investitsion faoliyat strategiyasi investitsiya siyosatining uzoq muddatli maqsadlarini va ularga erishishning 
asosiy yo‘llarini shakllantiradi, bu esa boshqaruv jarayonining dastlabki bosqichi hisoblanadi”2. Investitsion tak-
tika strategik yo‘nalishni hisobga olgan holda shakllantiriladi, u investitsiyalar tarkibi va hajmini belgilaydi. 

2	 Буркова	А.	Ю.	Отличия	инвестиционного	банкинга	от	коммерческого	и	розничного	//	Управление	корпоративными	финансами.	
–	2010.	–	№	4.

Investitsion jarayonlarda banklar ishtirokini faollashtirish zarurati moliyaviy va real sektorning o‘zaro bog‘liq-
likda samarali rivojlanishi bilan belgilanadi. Investitsion jarayonlarda banklar ishtirokining asosiy yo‘nalishi 
istiqbolli loyihalarga bank mablag‘larini yo‘naltirish, investitsion maqsaddagi kreditlarni ajratish, ulushli ishtirok 
etish va qimmatli qog‘ozlarga mablag‘larni qo‘yishni o‘z ichiga oladi.

Tijorat banklarining investitsion siyosati investitsion faoliyatning maqsadli yo‘nalishlari tizimini shakllantirish 
va ularga erishishning samarali usullarini tanlashni o‘z ichiga oladi. Investitsion faoliyatni tashkil etish va bosh-
qarish investitsion aktivlarning tuzilmasi hamda hajmini maksimal darajada oshirish, ehtimolga yaqin bo‘lgan 
risklilik darajasida ularning foydaliligi o‘sishini ta’minlashga qaratilgan chora-tadbirlar majmuasi sifatida ifoda-
lanadi. Investitsion siyosatning muhim elementlari sifatida bank investitsion faoliyatini boshqarishning strategik 
va taktik jarayonlari namoyon bo‘ladi. 

Tijorat banklarining investitsion siyosati uzoq muddatli murakkab jarayon hisoblanadi. Bu jarayon mak-
roiqtisodiy va investitsion muhit holati, soliqqa tortish xususiyatlari, bank faoliyatini tartibga solish kabi tashqi 
shart-sharoitlarni, shuningdek, bank resurs bazasining tuzilmasi va hajmi, uning rivojlanish vazifalari va 
maqsadlari, turli aktivlarning daromadliligi, risk omillari kabi ichki shart-sharoitlarni prognozlash hamda chuqur 
tahliliy yondashuv asosida amalga oshirilishi lozim.

Bundan tashqari, investitsion faoliyatning asosiy yo‘nalishlarini belgilash foydalilik, likvidlilik va risklilik dara-
jasini hisobga olgan holda investitsion rivojlanishning samarali modellarini ishlab chiqish bilan chambarchas 
bog‘liq bo‘ladi3. Banklar faoliyatiga tashqi muhit o‘zgaruvchanligining ta’sirini hamda ehtimolga yaqin bo‘lgan 
iqtisodiy	o‘zgarishlarni	hisobga	olgan	holda	investitsion	siyosatni	davriy	ravishda	muvofiqlashtirib	borish	zaru-
rati mazkur siyosatni ishlab chiqish va samarali yuritish jarayonini murakkablashtiradi. Shuning uchun, banklar- 
ning investitsion siyosatini shakllantirish barqaror rivojlanayotgan iqtisodiyot sharoitlarida ham muayyan qiyin-
chiliklar bilan olib boriladi. 

Investitsion siyosatni shakllantirishning shart-sharoitlari sifatida investitsion faoliyatning strategik maqsad-
larini ishlab chiqishda ustuvor bo‘lib hisoblangan bank rivojlanishining umumiy siyosati xizmat qiladi. Investit-
sion siyosat umumiy iqtisodiy siyosatning muhim tarkibiy elementini o‘zida ifoda etgan holda bankning samarali 
rivojlanishini ta’minlash omili sifatida namoyon bo‘ladi4. 

Banklar investitsion faoliyatining asosiy maqsadi investitsion qo‘yilmalarning ehtimolga yaqin bo‘lgan risk-
lilik darajasida ushbu faoliyatdan foyda me’yorini oshirish sifatida ifodalanadi. Shu boisdan, tijorat banklari o‘z 
faoliyatida investitsiya siyosatini samarali yuritish va uni takomillashtirishga qaratilgan chora-tadbirlarni doimiy 
ravishda	amalga	oshirishlari	maqsadga	muvofiq	bo‘ladi5. Bunda avvalo, ishlab chiqilgan investitsion siyosatni 
puxta tahlil qilish va istiqboldagi natijalarini baholash hamda uning amaldagi holatini doimiy monitoring qilgan 
holda samaradorligini oshirishga qaratilgan chora-tadbirlarni joriy etib borishga alohida ahamiyat berish lozim.

Bank	tomonidan	tanlangan	iqtisodiy	rivojlanish	strategiyasiga	muvofiq	investitsion	siyosatni	ishlab	chiqish-
ning umumiy maqsadlaridan tashqari quyidagilar ham hisobga olinishi lozim:

● bank resurslarining barqarorligini ta’minlash;
● resurs bazasini kengaytirish;
● bank faoliyatidagi umumiy risk darajasini kamaytirish va moliyaviy barqarorlikni oshirish maqsadida 

qo‘yilmalarni	diversifikatsiyalash;
● likvidlilikni saqlash;
● foyda keltirmaydigan aktivlar ulushini kamaytirish;
●	 filiallarni	tashkil	etish	va	xizmat	turlarini	ko‘paytirish	orqali	bank	faoliyatini	kengaytirish;
● mijozlar doirasini ko‘paytirish, korxonalarni tashkil etish va rivojlantirishda qimmatli qog‘ozlarni egal-

lash, ularning ustav kapitalida ulushli ishtirok etish hamda investitsion loyihalarda qatnashish orqali ular 
faoliyatiga ta’sir etishni kuchaytirish.

Banklar investitsion faoliyatning barcha shakllari ular tomonidan shakllantirilgan resurslar hisobidan amalga 
oshiriladi. Investitsion resurslarni shakllantirish siyosati belgilangan ko‘lamdagi va yo‘nalishlardagi investitsion 
faoliyatni amalga oshirishga hamda investitsion aktivlarga qo‘yilgan mablag‘lardan samarali foydalanishga 
yo‘naltirilgan.

Tijorat banklari investitsion siyosatini shakllantirishning asosiy bosqichlarini 1-rasmdagi kabi tasvirlash 
mumkin.

3	 Карапетян	А.	И.	Совершенствование	инвестиционной	политики	коммерческих	банков	в	условиях	реализации	антикризисных	
программ:	автореф.	дис…канд.	эконом.	наук.	–	Москва,	2011.	–	С.	9-10.

4	 Банковское	дело:	Учебник	/	Под	ред.	О.	И.	Лаврушина.	М.:	Финансы	и	статистика,	2008.	–	563	с.
5	 Емельянов	А.	Б.	Инвестиционная	деятельность	коммерческих	банков:	понятие,	виды	и	значение	//	Молодой	ученый.	–	2017.	

–	№52.	–	С.	84-88.

1-rasm: Tijorat banklari investitsion siyosatini shakllantirishning asosiy bosqichlari

Investitsiyalashning asosiy yo‘nalishlarini ishlab chiqish ularni moliyalashtirish manbalarini aniqlash bo‘yicha 
chora-tadbirlarni amalga oshirish bilan chambarchas bog‘liq. Investitsion resurslarning umumiy hajmiga bo‘lgan 
ehtiyojni prognozlash bankning umumiy moliyaviy strategiyasi doirasida moliya bozorida mablag‘larni jalb qilish 
imkoniyatlarini baholash, tushum va to‘lovlar ko‘rinishidagi pul mablag‘larining kelajakdagi oqimlarini hisobga 
olib bank salohiyatini aktivlarning turli guruhlari o‘rtasida taqsimlashda investitsion aktivlarga to‘g‘ri keladigan 
ulushlarni, investitsion faoliyatning asosiy yo‘nalishlarini shakllantirishda ko‘zda tutilgan hajmlarni solishtirish 
asosida ishlab chiqiladi. Bunda nafaqat investitsiyalar umumiy hajmi va ularni moliyalashtirish manbalarining, 
balki	bir	qator	tuzilmaviy	ko‘rsatkichlarning	muvofiqligini	ta’minlash	talab	etiladi.	

Investitsion siyosatning muhim elementi bo‘lib passivlar tuzilmasini chuqur tahlil etish hisoblanadi. Bunda 
bankning o‘z kapitali va uning qarz majburiyatlari o‘rtasidagi samarali nisbatni tanlash, qaytarish muddati 
bo‘yicha qarz majburiyatlari tuzilmasini aniqlash, investitsion resurslarni jalb qilishning qo‘shimcha manbalarini 
izlashga alohida e’tibor berish lozim.

Bank tomonidan investitsion qarorlarni qabul qilish qo‘yilmalar tuzilmasi va hajmi o‘rtasida samarali nis-
batga erishishga yo‘naltirilgan bo‘lishi lozim. Bunda bank investitsion siyosatining eng muhim funk’siyasi yuqori 
daromad va kam risk darajasi bilan resurs ta’minotini shakllantirish hisoblanadi6. Bu holat, investitsion qo‘yil-
malarning tuzilmasi, hajmi va ularni moliyalashtirish manbalaridagi ehtimolga yaqin bo‘lgan o‘zgarishlar aso-
sida istiqboldagi davr uchun investitsiyalash yo‘nalishlarini prognozlashni talab qiladi. Shunday qilib, inves-
titsion faoliyatni samarali boshqarish jarayoni investitsiyalashning asosiy yo‘nalishlarini shakllantirish hamda 
zarur resurs ta’minotini aniqlash kabi muhim vazifalarni qamrab olishi lozim.

Investitsiyalarni moliyalashtirishning birmuncha ishonchli va barqaror manbasi bo‘lib tijorat bankining o‘z 
mablag‘lari hisoblanadi. Bank ishining muhim xususiyati tufayli bankning o‘z mablag‘lari tijorat faoliyatining 
boshqa sohalariga qaraganda bank resurslarining umumiy hajmida yuqori ulushni egallaydi.

6	 Гиблова	H.	M.	Коммерческие	банки	как	основные	участники	модернизационных	процессов	отечественной	экономики	/	Н.	М.	
Гиблова	//	Банковское	дело.	–	2012.	–	№	11.	–	С.	40-43.

Barqarorlik darajasidan kelib chiqqan holda bank resurslari harakatining o‘ziga xos xususiyatini tahlil qilish 
asosida ularni quyidagi uchta guruhga ajratish mumkin:

● eng barqaror (bankning o‘z mablag‘lari va uzoq muddatli majburiyatlar);
● barqaror (omonatlar, boshqa banklardan qarzlar, talab qilib olguncha depozitlarining kamaymaydigan 

qoldig‘i);
● beqaror (talab qilib olguncha depozitlarining keskin o‘zgarib turadigan qoldig‘i).
Barqaror resurslar ulushining yuqori bo‘lishi istiqbolda tijorat bankining investitsion loyihalarda faol ishtirok 

etishiga va uning foydalilik darajasining oshishiga imkon yaratadi. Aktivlar va passivlar tuzilmasidagi istalgan 
tebranish bank operatsiyalarining daromadlilik va risk darajasiga keskin ta’sir ko‘rsatadi. Mazkur tebranishlar 
asosida bankning investitsion va kredit siyosatidagi o‘zgarishlar yotadi va ular muayyan makroiqtisodiy hamda 
mikroiqtisodiy omillar ta’sirida yuz beradi. 

Tijorat banklari investitsion faoliyatiga ta’sir etuvchi makroiqtisodiy omillarga quyidagilarni kiritish mumkin:
● mamlakatdagi siyosiy va iqtisodiy vaziyat;
● moliya va investitsion bozorning holati;
● bank faoliyatining qonuniy va me’yoriy asoslari majmuasi;
● soliqqa tortish siyosati;
● bank tizimining barqarorligi va tuzilmasi.
Investitsion siyosatni shakllantirishda mazkur omillarni hisobga olish, boshlang‘ich ma’lumotlarni to‘plash 

hamda	va	tahlil	etish	maqsadga	muvofiq.	
Investitsion siyosatni shakllantirishga ta’sir ko‘rsatuvchi asosiy mikroiqtisodiy omillarga quyidagilar kiradi7:
● investitsion faoliyat ko‘lamini belgilovchi resurs bazasining tuzilmasi va hajmi;
● bank faoliyatining umumiy yo‘nalishi hamda investitsion siyosatni tanlashga sabab bo‘luvchi strategik 

maqsadlarning ahamiyati;
● daromadlilik, likvidlilik va risk darajasini hisobga olgan holda investitsion qo‘yilmalarning sifati;
● aktivlarning daromadlilik darajasi;
● investitsion portfelni shakllantirish va boshqarishdagi xarajatlar hajmi.
Tijorat banklarida investitsion siyosatni yuritish jarayoni mazkur siyosat mazmuni va asosiy tamoyillarini 

o‘zida mujassam etgan ichki hujjatlarni ishlab chiqishni taqozo etadi. Xorijiy banklar tajribasi ko‘rsatishicha, 
investitsion	siyosatni	investitsion	dastur	ko‘rinishida	ifoda	etish	maqsadga	muvofiqdir.	Investitsion	dastur	inves-
titsiyalash maqsadlarini ifodalagan holda qo‘yilmalarning asosiy yo‘nalishlarini va ularni moliyalashtirish man-
balarini, investitsion qarorlarni qabul qilish va amalga oshirish mexanizmini, investitsion aktivlarning muhim 
xususiyatlarini, jumladan, daromadlilik, likvidlilik va risk darajasini hamda investitsion qo‘yilmalarning samarali 
tuzilmasini shakllantirishda ularning nisbatini belgilab beradi8.

Investitsion dasturlarni ishlab chiqishda cheklovlarni inobatga olish bir qator shart-sharoitlar bilan bog‘liqdir. 
Bular jumlasiga, investitsion faoliyatni amalga oshirish jarayonida yuzaga kelishi mumkin bo‘lgan risk darajasini 
aniqlash,	aktivlarni	diversifikatsiya	qilish	hisobiga	ularni	bartaraf	etish	imkoniyatlarini	tahlil	qilish	kabilarni	kiritish	
mumkin.

Shu bilan birgalikda, investitsiyalashning umumiy maqsadi nafaqat investitsiyalarning asosiy qiymatini 
saqlash balki aktivlarning bozor qiymati oshishi yoki joriy pul to‘lovlari ko‘rinishida muayyan barqaror daromad 
olishni ta’minlashga qaratilgan bo‘lishi lozim. Shuning uchun, kapital yo‘qotish riski darajasini aniqlash bilan bir 
qatorda investitsion qo‘yilmalardan olinadigan daromadlar bo‘yicha risklilik darajasining maqbul chegarasini 
belgilash lozim.

Investitsion faoliyatni boshqarish likvidlilikning zarur darajasini ta’minlash va investitsion resurslar tuzil-
masiga	muvofiqligini	 o‘rnatish	 uchun	 aktivlar	 tuzilmasini	 tahlil	 etishni	 ko‘zda	 tutadi.	 Investitsion	 aktivlarning	
likvidliligi ularni moliyalashtirish manbasi bo‘lgan passivlar xususiyati bilan aloqador bo‘lishi lozim.

Investitsion	 qo‘yilmalar	 tarkibida	 likvidlilik	 darajasi	 bo‘yicha	 aktivlarni	 quyidagicha	 tasniflash	 mumkin:	
yuqori likvidli aktivlar, likvidli aktivlar va kam likvidli aktivlar. Investitsion aktivlarning turli guruhlari likvidliligi 
o‘zgarishi, likvidlilikning o‘rnatilgan talablari buzilishi va riskning ortishi aniqlanganda investitsion qo‘yilmalar 
portfelini qayta ko‘rib chiqish zarur. 

7	 Балабанов	И.	Т.	Банковское	дело.	СПб.:	Питер,	2009.	304	с.
8	 Хлыстова	Е.	В.	Необходимость	активизации	кредитования	банками	инвестиционных	потребностей	экономики.	2017.	№	4.	С	

208-213.

Investitsion faoliyatni amalga oshirish sharoitlarining o‘zgarishi ishlab chiqilgan investitsion siyosatni muvaf-
faqiyatli amalga oshirish uchun doimiy monitoring o‘tkazishni talab etadi. Investitsion dastur tuzilgan vaqtida 
istiqbolda ichki va tashqi omillar o‘zgarishining barcha majmuasini qamrab olmasligi mumkin. Shuning uchun, 
investitsion dasturning o‘zgaruvchanligi investitsiyalarni boshqarish jarayonida joriy o‘zgartirishlar yo‘li bilan 
ta’minlanadi. Bu holat, qisqa muddatli davrda alohida qo‘yilmalarning samaradorligini baholash, investitsion 
loyihalardan chiqish imkoniyatlarini aniqlash, noqulay sharoit yuzaga kelganda kapitalni reinvestitsiyalashni 
taqozo etadi.

T A H L I L  V A  N A T I J A L A R
So‘nggi yillarda mamlakatimizda bank tizimining moliyaviy barqarorligi oshirish, tijorat banklarining resurs 

bazasini mustahkamlash, bank xizmatlarining turlari va ko‘lamini kengaytirish, masofaviy bank xizmatlarini 
ko‘paytirish orqali mijozlarga ko‘rsatiladigan xizmatlar qulayligini oshirish, banklarning investitsiyaviy faolligini 
rag‘batlantirishga qaratilgan islohotlar izchillik bilan amalga oshirilmoqda.

Mamlakatimizda sanoat ishlab chiqarishini rivojlantirish, avvalo, qayta ishlab chiqarish quvvatlarini barpo 
etish, korxonalarda zamonaviy texnologiyalarni joriy etish, eksport salohiyatini oshirish borasidagi O‘zbekis- 
ton Respublikasi Prezidentining 2017-yil 1-maydagi “Baliqchilik tarmog‘ini boshqarish tizimini takomillashti-
rish chora-tadbirlari to‘g‘risida”gi PQ-2939-sonli qarori, 2017-yil 16-oktyabrdagi “Respublikamizda asalarichilik 
tarmog‘ini yanada rivojlantirish chora-tadbirlari to‘g‘risida”gi PQ-3327-sonli qarori hamda chorvachilik, parran-
dachilik va boshqa sohalarni rivojlantirishga qaratilgan qaror va farmonlari asosida banklarning istiqbolli loyi- 
halarni moliyalashtirish orqali yangi ishlab chiqarish quvvatlarini yaratishdagi ishtirokini faollashtirishga xizmat 
qilmoqda. Tijorat banklari tomonidan investitsiya, lizing kompaniyalarining tashkil etilganligi va banklar faqat-
gina istiqbolli loyihalarni moliyalashtirish bilan cheklanib qolmasdan maslahat, axborot-tahlil va marketing kabi 
xizmatlarni ko‘rsatayotganligi ularning investitsion faolligini oshirishda muhim o‘rin tutmoqda. 

2-rasm: Tijorat banklari tomonidan ajratilgan kreditlar hajmi (trln. so‘m hisobida)9

Mamlakatimizda tijorat banklarining investitsiya jarayonlaridagi ishtirokini faollashtirishga qaratilgan cho-
ra-tadbirlarning izchillik bilan amalga oshirilishi natijasida ular tomonidan yo‘naltirilgan kreditlar hajmining 
oshish tendensiyasi kuzatilmoqda. Xususan, 2022-yilda iqtisodiyotga jami 203 trln. so‘m yoki 2021-yilga nis-
batan 19,5 foizga ko‘p kreditlar ajratilib, kredit qo‘yilmalar qoldig‘i 390 trln. so‘mga yetgan. Ushbu kreditlarning 
68 foizi (138 trln. so‘m) korporativ mijozlarga va 32 foizi (65 trln. so‘m) aholiga yo‘naltirilgan. Kreditlarning 43,7 
foizi sanoatga, 22 foizi savdo va umumiy ovqatlanishga, 11,6 foizi qishloq xo‘jaligini rivojlantirishga, 5,7 foizi 
qurilishga hamda 5,2 foizi transport va kommunikatsiya sohasini rivojlantirishga yo‘naltirilgan.

2022-yilda iqtisodiyotni moliyalashtirishda xususiy investitsiyalar ulushini rag‘batlantirish, tadbirkorlik sub-
yektlarining ishlab chiqarish samaradorligini oshirish va yuqori qo‘shilgan qiymatli yangi ishlab chiqarish loyi- 
halarini moliyaviy qo‘llab-quvvatlash ishlari davom ettirildi. Xususan, tijorat banklari tomonidan 2022-yilda tad-
birkorlik faoliyatini qo‘llab-quvvatlash uchun 545 mingdan ortiq loyihalarga jami 122 trln. so‘m miqdorida yoki 
2021-yilga nisbatan 1,3 barobarga ko‘p kredit mablag‘lari ajratilgan.

9 O‘zbekiston Respublikasi Markaziy banki ma’lumotlari asosida muallif tomonidan shakllantirilgan.

2022-yilda xorijiy kredit liniyalari mablag‘lari hisobidan tadbirkorlik subyektlarining qariyb 13,1 mingdan 
ortiq loyihasini moliyalashtirish uchun 2,1 mlrd. dollar miqdorida, jumladan, to‘g‘ridan-to‘g‘ri jalb qilingan mab-
lag‘lar hisobidan 1,8 mlrd. dollar (jami xorijiy kredit liniyalarining 86 foizi) miqdorida kreditlar ajratilgan. Mazkur 
kredit mablag‘larining qariyb 1,5 mlrd. dollari (70 foiz) sanoat sohasidagi, 111 mln. dollari (5 foiz) qishloq xo‘jaligi 
sohasidagi, 244 mln. dollari (12 foiz) savdo va umumiy ovqatlanish sohasidagi hamda 262 mln. dollari (13 foiz) 
xizmat ko‘rsatish va boshqa sohalardagi loyihalarga yo‘naltirilgan.

Kreditlarning tarmoq tarkibidan ko‘rishimiz mumkinki, mazkur kreditlarning yuqori ulushi sanoat sohasiga 
yo‘naltirilgan. Bu holat, mamlakatimizda sanoat tarmog‘ida yangi ishlab chiqarishlarni tashkil etish hamda 
mavjud korxonalarni modernizatsiya qilish, texnik va texnologik qayta jihozlashga qaratilgan loyihalarni amalga 
oshirishga alohida e’tibor qaratilganligi bilan izohlanadi. 

X U L O S A  V A  T A K L I F L A R
Tijorat banklari tomonidan investitsion faoliyatni samarali yuritish hamda natijadorligini oshirish borasi-

dagi dolzarb masalalardan biri investitsion loyihalarni amalga oshirish jarayonida yuzaga keladigan moliyaviy 
risklarni baholash va ular ta’sirini kamaytirish hamda mazkur jarayon bilan bog‘liq chora-tadbirlarni ishlab 
chiqish hisoblanadi. Bu borada tijorat banklari investitsion faoliyat doirasida monitoring olib borish tizimini tako-
millashtirishi lozim. Bu esa investitsion faoliyat jarayonida yuzaga kelishi mumkin bo‘lgan moliyaviy risklarni 
oldining olishga hamda investitsion loyihalar natijadorligini oshirishga imkon yaratadi. 

Fikrimizcha, tijorat banklarining investitsion faoliyatini takomillashtirish va ularning investitsion faolligini 
oshirishda	quyidagilarga	e’tibor	qaratish	maqsadga	muvofiq:

● tijorat bankining investitsion siyosatini ishlab chiqishda investitsion faollikni oshirish va istiqbolli inves-
titsion loyihalarni moliyalashtirishga alohida ahamiyat berish;

● investitsion loyihalarning risklilik va foydalilik darajasini aniqlashda xorijiy tajribalardagi mavjud 
ta’sirchanligi yuqori usullarni qo‘llash;

● banklarning investitsion loyihalar samaradorligini monitoring qilishga qaratilgan faoliyatini doimiy ravish- 
da takomillashtirib borish;

● moliyaviy risklarni boshqarish ichki tizimiga alohida ahamiyat bergan holda xarajat va daromadlar muta-
nosibligini ta’minlash asosida banklar investitsion faoliyati natijadorligini yanada oshirish;

● samaradorligi yuqori bo‘lgan investitsion loyihalarga kapital qo‘yilma kiritish orqali investitsion portfelni 
diversifikatsiyalashga	alohida	ahamiyat	berish.

Xulosa o‘rnida ta’kidlash joizki, tijorat banklari investitsion faoliyatini takomillashtirish hamda investitsion 
jarayonlardagi ishtirokini faollashtirish orqali milliy iqtisodiyotning tarmoq va sohalarida yuqori ilmiy sig‘imli ishlab 
chiqarishlarni tashkil etish va mamlakat korxonalarining xalqaro raqobatbardoshligini oshirishga erishiladi.

jo‘natishingizni so‘raymiz. Shu asosda har oygi jurnal yangi sonini manzilingizga jo‘natamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
 El.Pochta: sq143235@gmail.com

Bot: @iqtisodiyot_77
Tel.: 93 718 40 07

“Yashil iqtisodiyot va taraqqiyot” jurnali 03.11.2022-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi bo‘yicha ro‘yxatdan o‘tkazilgan.

